Коми Республикаса Веськӧдлан котыр кӧсйӧ бурмӧдны Сыктывкарса аэропортлӧн войтыркостса секторын ветлысь-мунысьясӧс могмӧдӧмсӧ.

Тайӧ уджыс кутас нуӧдсьыны ӧтлаын Россияса ФСБ-лӧн Архангельскӧй обласьтын пограничнӧй веськӧдланінкӧд. Та йылысь удж серти аддзысьлӧм дырйи сёрнитчисны Коми Республикаса Юралысьӧс вежысь Александр Буров да веськӧдланінса юрнуӧдысь Анатолий Колесник.

Ӧні Сыктывкарса аэропортсянь пӧшти быд лун вӧчсьӧ 1-3 чартернӧй рейс. Аэропортӧ воӧны Боингъяс, ТУ-204, кытчӧ тӧрӧ 200 мортӧдз. Та дырйи войтыркостса сектор вермӧ могмӧдны ТУ-134 самолётъяс 60-70 морта тӧранлунӧн. Та вӧсна пограничнӧй пункт прӧйдитігӧн ветлысь-мунысьяслы быть лоӧ лоны омӧль условиеясын.

Кор погранпостса уджалысьяслысь кабинетъяс, а сідзжӧ аэропорт зданиелысь прӧст жыръяс капитальнӧя дзоньталасны да выль ног вӧчасны, сэки лоӧ позянлун кык пӧв чинтыны аэропортлӧн войтыркостса секторын виччысян кадсӧ да ӧти да джын пӧв — ветлысь-мунысьяслысь пропуск пунктъяс пыр прӧйдитан кадсӧ.

А.Колесник пасйис, мый пограничникъяс дасьӧсь босьтны ас выланыс пропуск пункт выль оборудованиеӧн могмӧдӧм вылӧ да содтӧд штатнӧй единицаяс вылӧ рӧскодсӧ.

· Коми Республикаса Веськӧдлан котыр видлалас, эм-ӧ позянлун выльмӧдны аэропортлысь войтыркостса сектор, - гӧгӧрвоӧдіс Александр Буров. - Тайӧ мытшӧдсӧ бырӧдӧмыс сетас позянлун бурмӧдны ветлысь-мунысьяслысь условиеяссӧ.

 Матысса кадӧ, содтіс сійӧ, кутасны тырвыйӧ  анализируйтны республикалысь позянлунъяссӧ да дасьтыны вӧзйӧмъяс Росграницалӧн юрнуӧдысьяслы, медым ӧтув могмӧдны сьӧмӧн Сыктывкарса аэропортын войтыркостса секторлысь выль здание стрӧитӧм кузя проект.

